
Poštovana džematlijko, poštovani džematlijo,
Es-selamu alejkum ve rahmetullahi ve berekatuhu,

Dobro nam došli u džemat Bosna Salzburg.

 Ovom prilikom vam upućujemo iskrenu dobrodošlicu kao novom članu naše
zajednice. Čast nam je i zadovoljstvo što ste postali dio našeg džemata, u

kojem zajedno njegujemo vjeru, zajedništvo i međusobno poštovanje.

U ovoj brošuri, kroz Kodeks ponašanja, pronaći ćete osnovne informacije koje
će vam pomoći da se lakše uklopite i orijentišete kao aktivan član našeg

džemata.

Članstvom u džematu otvaraju vam se vrata brojnih aktivnosti, programa i
usluga koje stoje na raspolaganju vama i vašoj porodici – od vjerskih obreda i

edukacije, do zajedničkih okupljanja, pomoći i savjetovanja.

Kodeks ponašanja osmišljen je kako bi vam bio podrška u prvim koracima
unutar džemata, olakšao razumijevanje međusobnih odnosa, i potaknuo

ponašanje u duhu islama – sa iskrenim nijjetom, lijepom riječju, uvažavanjem i
brigom za zajednicu.

Neka vaš boravak u ovom džematu bude ispunjen hairli djelima, učenjem i
lijepim druženjima na Allahovom putu.

Dobro nam došli!

DOBRODOŠLI U NAŠ DŽEMAT

KO SMO MI?
Džemat Bosna Salzburg osnovan je 2018. godine, i od samog početka djeluje
kao punopravni član Islamske zajednice Bošnjaka u Austriji, odnosno Islamske
zajednice u Bosni i Hercegovini. 

Naš džemat nije samo mjesto ibadeta, već i otvoren prostor zajedništva,
učenja, međusobne podrške i njegovanja bošnjačke tradicije.
Naša misija i djelovanje
Naš cilj je očuvati i prenositi islamske, kulturne i moralne vrijednosti Bošnjaka u
dijaspori – s posebnim akcentom na rad s mladima, edukaciju i jačanje
međusobnog povjerenja i suživota.
Ključna područja našeg rada su:

Njegovanje bošnjačke kulture i tradicije, te izučavanje islamske historije s
posebnim naglaskom na historiju Bošnjaka;
Očuvanje i promocija bosanskog jezika, naročito među mlađim
generacijama;
Humanitarni rad, kako u Austriji, tako i u Bosni i Hercegovini i drugim
mjestima gdje je pomoć potrebna;
Organizacija edukativnih i kulturnih sadržaja – predavanja, radionice,
tribine i vjerski programi koji podstiču obrazovanje, svijest i odgovornost;
Podrška mladima kroz projekte koji promiču obrazovanje, uključenost u
društvene tokove i izgradnju samopouzdanja u duhu islama i savremenog
društva;
Zalaganje za suživot, toleranciju i međureligijski dijalog, u saradnji s drugim
vjerskim i kulturnim institucijama grada Salzburga;
Borba protiv negativnih pojava koje razaraju društvo – kroz savjetodavni
rad, edukaciju i primjer pozitivnog djelovanja.

Naša vizija
Želimo biti mjesto okupljanja i povezivanja Bošnjaka u Salzburgu i šire –
zajednica u kojoj se vjera, znanje i kultura isprepliću u svakodnevnom životu.
Težimo izgradnji zdravog, složnog i aktivnog džemata koji će biti prepoznat po
svom doprinosu kako muslimanskoj zajednici, tako i austrijskom društvu u
cjelini.
Naša vrata su otvorena
Džemat Bosna Salzburg je otvoren za sve koji žele graditi zajednicu u duhu
dobra, mira i uzajamnog poštovanja. Vjerujemo u snagu zajedništva, i zato vas
pozivamo da zajedno čuvamo naš identitet, vjeru i vrijednosti – za sebe, našu
djecu i generacije koje dolaze.

ČLANSTVO U NAŠEM DŽEMATU
Šta znači biti član?

Emanet i odgovornost
Postati član džemata znači svjesno preuzeti odgovornost za njegovo očuvanje,
napredak i ugled. Naš odnos prema džematu treba biti odnos povjerenja,
odgovornosti i iskrenog nijjeta da doprinesemo zajednici.

Čuvanje ugleda džemata i Islamske zajednice
Svaki član svojim ponašanjem, riječima i djelima predstavlja džemat, Islamsku
zajednicu i širu muslimansku zajednicu. Dužni smo paziti da ne nanosimo štetu
ugledu naše vjere – ni javno ni privatno.

Izvršavanje finansijskih obaveza – članarina
Redovno plaćanje članarine nije samo materijalna podrška, već i pokazatelj
odgovornosti, pripadnosti i učešća u zajedničkim troškovima i aktivnostima
džemata.

Aktivno učešće u radu džemata
Pozivamo sve članove da se aktivno uključe u rad džemata – kroz volonterski
rad, prisustvo skupovima, savjetima, idejama i iskrenom podrškom. Zajednica
jača onoliko koliko su njeni članovi prisutni i angažovani.

Mektebska nastava – ulaganje u budućnost
Jedna od najvažnijih obaveza roditelja je da svoju djecu upišu i redovno vode
na mektebsku nastavu. Tu naša djeca uče o vjeri, moralu i islamskom
ponašanju, te grade temelje svog identiteta.

Podrška radu džemata i praćenje aktivnosti
Informisanost o aktivnostima džemata (druženja, predavanja, hutbe,
manifestacije) i njihova podrška jača zajednički duh i povezuje nas kao ummet.

Komunikacija i savjetovanje
U slučaju nejasnoća, pitanja ili neslaganja, važno je tražiti razgovor s
nadležnima u džematu – s imamom, predsjednikom ili drugim odgovornim
osobama. Iskren dijalog u duhu islama sprječava nesporazume i jača
povjerenje.

3



Džemat Bosna Salzburg pruža bogat i raznovrstan vjerski, edukativni i
društveni program koji je otvoren za sve generacije. Naš cilj je da svaki član
džemata pronađe svoje mjesto i svoj način da bude duhovno ispunjen, aktivan i
povezan s braćom i sestrama u vjeri.

Vjerski programi:
Redovno obavljanje dnevnih namaza u džematu
Džuma-namaz svakog petka uz hutbu imama
Bajram-namazi i zajedničko bajramsko druženje
Džematski iftari tokom ramazana – prilika za zajednički ibadet i povezivanje
Manifestacije i svečanosti: "U susret Ramazanu", mevludi, bajramski
programi i drugi posebni datumi

Edukacija i odgoj:
Mektebska nastava za djecu i mlade – temelj vjerskog znanja i identiteta
Predavanja na različite islamske i društvene teme – za sve uzraste
Sufare za muškarce i žene – učenje harfova i osnove Kur’ana
Halke Kur’ana i znanja – redovna okupljanja za produbljivanje znanja i
jačanje imana

Aktivnosti za sve generacije:
Omladinska mreža mladih – prostor za druženje, razmjenu ideja i aktivno
učešće mladih
Muška okupljanja – druženja, halkе, radionice i korisne teme iz
svakodnevnog života
Ženska okupljanja – halkе, sufare, druženja, savjetovanja i razmjena
iskustava u sigurnom i toplom ambijentu

NAŠI PROGRAMI I AKTIVNOSTI

4



5

PONAŠANJE U I OKO DŽAMIJE
Ponašanje svakog vjernika, posebno u i oko Allahove kuće – džamije –
pokazatelj je njegove svijesti o vjeri, adabu i odgovornosti. Džamija nije samo
prostor klanjanja, već i mjesto duhovnog uzdizanja, mira i zajedništva. Naš
odnos prema džamiji i ponašanje oko nje ostavlja snažan dojam o nama kao
pojedincima i o našem džematu u cjelini.

Kako se ponašamo ispred džamije?
Briga o čistoći okoline
Kao vjernici, dužni smo paziti na čistoću prostora ispred džamije. Ne
ostavljajmo smeće, opuške ni bilo kakav nered iza sebe – jer čistoća je pola
imana.

Umjerenost u govoru i ponašanju
Ispred džamije se ne viče, ne raspravlja glasno niti se uzrokuje buka. Poštujmo
mir drugih, naročito onih koji su u ibadetu, uče Kur’an ili dolaze s djecom.

Poštovanje zakona zemlje u kojoj živimo
Naša vjera nas uči da poštujemo zakone i pravila države u kojoj živimo. U
Austriji važe određene norme ponašanja u javnosti – budimo uzorni građani i
muslimani, i ne dajmo povoda za kritiku.

Kako se ponašamo u džamiji?
Tišina i poštovanje svetosti prostora
Džamija je mjesto ibadeta i spokoja. Ne razgovarajmo glasno, ne ometajmo
druge, i isključimo mobilne telefone. Svaka riječ izgovorena u džamiji treba biti
korisna i lijepa – ili je bolje šutjeti.

Čuvanje čistoće džamije
U džamiju se ulazi sa čistom odjećom i čistim tijelom. Ne unosimo hranu, ne
ostavljajmo smeće, i pazimo na red i urednost. Džamija zaslužuje našu najveću
pažnju i brigu.

Uključivanje u održavanje džamije
Održavanje džamije nije dužnost samo jednog čovjeka – to je odgovornost svih
nas. Bilo da je riječ o čišćenju, pomaganju u organizaciji aktivnosti ili doprinosu
kroz rad – džamija je naša zajednička kuća.



Mekteb je temelj islamskog odgoja i znanja naše djece. Kroz mektebsku nastavu
djeca uče o Allahu, Poslaniku, Kur’anu, islamskom ponašanju i vrijednostima
koje oblikuju njihov identitet.

Naša uloga kao roditelja i džematlija:
Dolazak na vrijeme
Važno je da djeca dolaze u džamiju tačno na početak nastave, kako bi u miru i
bez žurbe pratila časove.

Poštovanje rada muallima i muallime
Djeca trebaju učiti da uvažavaju svoje učitelje. Ne ometajmo nastavu
nepotrebnim upadima ili razgovorima u prostoru mekteba.

Otvorena komunikacija
Ako postoji bilo kakva nedoumica, pitanje ili prijedlog – roditelji se trebaju
obratiti muallimu/muallimi uz dogovoreni razgovor, u duhu međusobnog
poštovanja.

Priprema djece za čas
Podsjećajmo djecu da ponesu svoje knjige, sveske i pribor, i da dolaze
pripremljena za rad.

Ozbiljan pristup nastavi
Cijenimo trud naših muallima i muallima – njihov rad je amanet. Učimo djecu
da i oni ozbiljno shvate svoj vjerski odgoj.

„Najbolji među vama je onaj koji uči Kur’an i druge podučava.“
(Hadis – Buhari)

BRATSTVO I SESTRINSTVO
Islam nas uči da smo svi braća i sestre u vjeri – povezani ne samo zajedničkim
ubjeđenjem, već i međusobnom brigom, poštovanjem i podrškom. Naš džemat
treba biti ogledalo tih vrijednosti.

Međusobno poštovanje i pomoć
Obavezni smo poštovati jedni druge, bez obzira na starost, porijeklo ili
imovinski status. Pomažimo jedni drugima u potrebi, jer tako jačamo i džemat i
iman.

Pažljiv govor, čak i u šali
Šala ne smije prijeći granice dostojanstva. Pazimo da svojim riječima, pa makar
u šali, ne uvrijedimo brata ili sestru – jer riječi ostavljaju trag.

"Musliman je brat muslimanu: ne čini mu nepravdu, ne ostavlja ga na cjedilu i
ne prezire ga. Ko pomogne svom bratu u nevolji, Allah će njemu pomoći u
njegovoj nevolji."
(Hadis – Buhari i Muslim)

ANGAŽUJMO SE U DŽEMATU
Džemat nije samo mjesto gdje dolazimo na džumu ili Bajram – džemat je naša
zajednička kuća, prostor u kojem živimo vjeru, gradimo prijateljstva, odgajamo
djecu i jačamo međusobno povjerenje. Snaga džemata leži u njegovim
članovima – u njihovom trudu, brizi i spremnosti da doprinesu.

Pitajmo sebe: „Šta ja mogu učiniti za svoj džemat?“
Svako od nas ima nešto što može ponuditi – vrijeme, znanje, iskustvo, fizički
rad, savjet ili osmijeh. Nemojmo čekati da neko drugi počne – budimo mi ti koji
pokreću pozitivne promjene.

Iskren doprinos – najljepši vid ibadeta
Kada nešto učinimo radi Allaha, makar to bio i najmanji doprinos, on se ne gubi.
Čist tepih u džamiji, uređeno dvorište, dobro organizovan događaj, lijepa riječ
ili briga za drugog – sve to nosi nagradu ako je urađeno s iskrenim nijjetom.

Ne postoji „mala“ pomoć
Svaki trud je vrijedan. Ako ne možemo pomoći rukom, možemo savjetom. Ako
ne možemo znanjem, možemo dovom. Džemat živi kroz zajedničku brigu i
osjećaj da pripadamo jedni drugima.

Angažman gradi i naš iman
Kada se uključimo u aktivnosti džemata, učimo i rastemo – duhovno i ljudski.
Doprinos zajednici nas oplemenjuje, uči nas saburu, strpljenju, organizaciji,
odgovornosti i bratstvu.

Budimo uzor jedni drugima
Naš trud podstiče i druge. Kada djeca vide roditelje da pomažu u džamiji, i
sama rastu u tom duhu. Kada omladina vidi starije da volontiraju, i oni se
pokreću. Dobro djelo je zarazno – širimo ga!

„Allah pomaže Svome robu sve dok on pomaže svome bratu.“
(Hadis – Muslim)

„Najdraži ljudi Allahu su oni koji su najkorisniji ljudima.“
(Hadis – Taberani)

